
Umsögn um tillögu til þingsályktunar um þjóðgarð á miðhálendinu, 10. mál
Skv. tillögunni ályktar Alþingi að fela umhverfisráðherra að undirbúa og hrinda í framkvæmd í 
samstarfi við hlutaðeigandi aðila stofnun þjóðgarðs sem taki yfir allt miðhálendi Íslands.

Í greinargerð með tillögunni er m.a. vísað til hugmynda um „stórfellda mannvirkjagerð" á 
miðhálendi Íslands og eru vatnsaflsvirkjanir, lagning raflína og gerð uppbyggðra vega nefnd í 
því sambandi. Einnig er m.a. fjallað um aðdráttarafl hálendisins fyrir erlenda ferðamenn.

Tekið skal undir um mikilvægi þess að stíga varðlega til jarðar í öllum framkvæmdum, ekki síst 
á lítt röskuðum svæðum, á hálendinu sem annars staðar. Flestir hálendisvegir (sem eru 
gjarnan mannvirki lögð af orkufyrirtækjum) voru því miður lokaðir lengi frameftir nýliðnu sumri 
en aðdráttarafl hálendisins fyrir fjölda ferðamanna, innlenda sem erlenda, er óumdeilt. Græna 
orkan á Íslandi er einnig mikilvægur hluti af ímynd og aðdráttarafli landsins, en í könnun Iceland 
Naturally á meðal almennings í Bandaríkjunum (framkvæmd árið 2014) kom fram að 67% 
aðspurðra teldu að notkun Íslands á endurnýjanlegum orkugjöfum yki áhuga þeirra á Íslandi 
og vörum frá Íslandi. Í sömu könnun kom fram að 49% teldu að endurnýjanleg orka Íslendinga 
gerði mun líklegra að þeir ferðuðust til Íslands og væri eitt það helsta sem drægi þá til landsins. 
Þá er rétt að halda því til haga að engar framkvæmdir á sviði orkumála fara fram í félags- eða 
efnahagslegu tómarúmi. Í dag er lítið framboð af raforku í landinu en mikil eftirspurn. Ennfremur 
er flutningskerfi raforku víða í knýjandi þörf fyrir uppbyggingu, t.d. víðast hvar á Norður- og 
Austurlandi.

Samorka minnir loks á að Íslendingar standa nú þegar mjög framarlega, ef svo má segja, á 
sviði náttúruverndar. Að minnsta kosti hefur mun stærra hlutfall landsvæðis verið verndað hér 
en á hinum Norðurlöndunum. Að mati Samorku eru því ekki sérstök rök fyrir að ráðist verði í 
stofnun umrædds þjóðgarðs með tilheyrandi kostnaði.

Samorka leggst því gegn tillögunni.

Að öðru leyti vísast til umsagna einstakra aðildarfyrirtækja Samorku.

Virðingarfyllst,

Gústaf Adolf Skúlason 
framkvæmdastjóri

